Канон святому  священномученику Власию.


Тропарь, глас 4-й


И нравом причастник, и престолом наместник апостолом быв, деянием обрете богодухновенне, в видениих восход. Сего ради слово истины исправляя, за веру пострадал еси до крове, священномучениче Власие, моли Христа Бога, да спасет душа наша. (Дважды).


Слава, и ныне, Богородичен. 


Иже от века утаенное, и ангелом несведомое таинство, Тобою Богородице земным явися, Бог в неразмесне снятии воплощаемь, и крест волею нас ради восприим, им же воскресив первозданнаго, и спасе от смерти душа наша.





Канон священномученику,  глас 4-й.


Песнь 1.


Ирмос: Моря Чермнаго пучину, немокрыми стопами, древле шествовав Израиль, крестообразно Моисеовыма рукама, Амаликову силу, в пустыни победил есть.


Запев: Святыи священномучениче Власие, моли Бога о нас (поклон).


Хваления согласие днесь Христови принесем, славную Власия мудраго творяще память, Моисеиски празднолюбцы поюще песнь Богу нашему, яко прославися.


Запев. Долним презиратель Власии, и Христов рачитель, яко святитель и мученик и пастырь, еже делом показание, и предложь божественую трапезу, на снедение созывает нас.


Слава. Житие добродетельми очистил еси, и сосуд явися потребен, божественаго мvра на восприятие, честнаго служения мудре, одежду же кровьми мучения испестрил еси.


И ныне, Богородичен. Воста от отча падения, Богородителнице Чистая, и от клятвы избавися яве праматерния, Пресвятая Твоим Рожеством, род весь человеческии.


Катавасия. Избави от бед рабы своя, святыи священномучениче Власие, яко вси по Бозе к тебе прибегаем, ты бо молиши о нас Христа Бога нашего (поклон). 


Господи помилуй (трижды с поклонами).


Песнь 3.


Ирмос: Веселится о Тебе церкви Твоя Христе, зовущи, Ты ми крепость Господи, прибежище и утверждение.


Запев. Яко ведом Богови, священствовати Христови помазася, и научися Духом, сам ся кровию освятил еси.


Запев. Ученьми воистину, сбытием мудрых дел твоих, церкви был еси, мученик и учитель Власие.


Слава. Образ благочестия церкви Христове был еси, священную одежду свою кровьми уяснил еси, страдании твоих.


И ныне, Богородичен. Рождьши на земли Пребогатаго Бога Чистая, человеческое падение на Небеса возвела еси.


Катавасия.


Седален, глас 8-й. Благочестия сыи прозябение честно, нечестия явися потребитель, Власие прехвальне, силою духовною, на судищи бо идольскую лесть обличил еси, и благодерзновенно пети Троицу проповедал еси. Тем же и беззаконным предався страстотерпче, зверя уморил еси, злоначалнаго змия. Сего ради вопием ти, моли Христа Бога, согрешением оставление даровати, чтущим любовию святую память твою.


Слава, и ныне, Богородичен. Солнца облаче разумнаго, Божественаго света свещник, златосиянен, нескверная, неблазненая, пренепорочная Владычице, омраченную душу мою, ослепленую страстьми, безстрастия зарею озари, молюся, и оскверненое сердце мое омый токи умиления, и покаяния слезами, и от скверны мя очисти дел моих: да любовию зову Ти, Богородице присно Дево, моли Христа Бога, согрешением оставление даровати, Тя бо имам надежду раб Твой.


Песнь 4.


Ирмос: Воздвижена Тя видевши церкви на кресте солнца праведнаго, ста в чину Своем, достойно взывающи, слава силе Твоей Господи.


Запев. Утвержаем жезлом истинным, Моисейски низложил еси прелести змию, Власие угодниче Христов, обличив мучителя, и наставль новыя люди.


Запев. Словесным тя и безсловесным благодателя, еже к Богу присвоение показа блаженне, исправлении твоих, тем же убо приял еси, исцелением дарования.


Слава. Во удоле идеже положися болезнь, сущим о Христе Твоим овцам праведно, все отче, удавил еси словом благодати, беззакония терние.


И ныне, Богородичен. Яко Рай посреди церкви насажден явися, рождьши древо жизни Препетая, от него же убо вкусивше, познахом Христа Бога нашего.


Катавасия.


Песнь 5.


Ирмос: Ты Господи ми свет в мiр пришел еси, в свет святых обращая из мрачна неведения, верою воспевающыя Тя.


Запев. На пажити Божественей, простер пределы стада своего святителю, богомудрено лесть отгнал еси от всея земли.


Запев. Учеными мудре святителю, стадо твое утвердил еси в вере, се бо и жены лесть попраша.


Слава. Любовию Христовою снедаемы жены, к подобию приходят подвиг твоих отче, закалаемы усердно Христови.


И ныне, Богородичен. Умертвися воистину Рожеством Ти Владычице, наитие смертное, светом бо тма разоряема видится.


Катавасия.


Песнь 6. 


Ирмос: Пожру Ти со гласом хваления Господи, церкви вопиет Ти, от бесовския крове очищьшися милостию от ребр истекшею Ти кровию.


Запев. Красотою различных ран телесных, тайныя одежды твоея украсил еси, лепоту, и обоюду святителю венчася благодатию.


Запев. Верою Христовою яко приобрете жены, страждущыя с тобою отче, и усердно умерша Власие, любовию творящих память твою сохрани.


Слава. Ревностию Христовою разжегшеся мученицы, ласкателныя льсти, прелесть отвергше, мукам томления запалиша кровию.


И ныне, Богородичен. Крепость моя воистину Ты, и пение еси Богородителнице, на Тя бо надежду мою возложих, и возвысих Тобою на враги моя рог мой.


Катавасия. 


Слава, и ныне.


Кондак, глас 8-й. 


Священия помазанием, и мучения кровию украсися Власие славне, и сияеши всюду, в вышних ликуя, и нас назирай, иже в храм Твой пришедшыя, и в нем ти непрестанно зовущыя, всех нас соблюди.


Икос. Со тщанием братие соберитеся, и храм мученика достигните, яко да сего воспоем днесь, яко да благодатию его насладимся, душа бо спасает и телеса, от страстей многоразличных, яко мученик, яко преподобен, яко верен святитель и поборник, вопиющим ему от души чисты, всех нас соблюди.


Песнь 7.


Ирмос: В пещи Авраамския си дети персидстей, любовию благоверия паче, нежели пламенем опаляеми взываху, благословен еси в церкви славы Твоея Господи.


Запев. Давыдски тебе взываем, о отче Власие любовию, Господеви явися ты подобник, и стопы твоя не познашася, ибо стезя твоя о Господе явися на водах.


Запев. Спасовою наслаждьшася мученицы благодатию, воистину радость вменисте, напасти мучение, чюдо же яко превыше человека, кровем преложьшимся во млеко ужасно.


Слава. Матерьне убо к мучению дерзновение зряще, верою Христовою дети, и того благолепия наслаждаются, ко Владыце радующеся тщахуся.


И ныне, Богородичен. Вышняго освященно Божественое селение радуися: Тобою бо дадеся радость Богородице вопиющым Ти, благословена Ты в женах, Пренепорочная Владычице.


Катавасия.


Песнь 8.


Ирмос: Руце распростер Даниил, львова зияния в рове затче, огненую же силу угасиша, добродетелию поясавшеся, иже благочестия любители отроцы взывающе, благословите вся дела Господня Господа.


Запев. Руце распростер псаломски, пред лицем Божиим отче, принесл еси священнодействуя, кровию своею молитвы своя Христови, тем же чашу мудре спасеную испив, вопияше, благословите вся дела Господня Господа.


Запев. Руце распростер псаломски, пред лицем Божиим отче, принесл еси священнодействуя, кровию своею молитвы своя Христови, тем же чашу мудре спасеную испив, вопияше, благословите вся дела Господня Господа.


Слава. Вдовице ревнующе благочестно, божественую память твою совершаем верно, богорадованне Власие. И сам убо обещания, еже сотвори к ней, и с нею к нам даровании благими, нам буди на помощь.


И ныне, Богородичен. Бяше естество человеческое, еже прежде осужденное падением преступления, обрете же Богородице Рожеством Твоим, благословение воистину, и поет радостно, благословите вся дела Господня Господа. 


Катавасия.


Песнь 9.


Ирмос: Камень нерукосечныя горы, от несекомыя Тя Девицы краеуголныи отсечеся Христос, иже совокупив разстоящаяся естества, тем веселящеся, Тя Богородице величаем.


Запев с поклоном. Яко же в пищи райстей, и в ней царствие, Власие мудре святителю, наследие уготовая, на заколение потече о Господе радуяся.


Запев. Гордыню посекаше ты блаженне духовным мечем, вознесенную суетно, и нестыдно безбожие, своими кровьми, назнаменав благочестие.


Слава. Власие мудре святителю, со страждущими с тобою женами, вкупе и с детьми божествеными, благословеньми хвалящыя тя венчати помолися, яко от начала тебе слово воспевших.


И ныне, Богородичен. В Рожестве Дева явися, яко прежде Рожества Богородице, и по Рожестве тако же, уставленыя законы естества, прешедши Владычице, тем же Тя вси величаем. 


Катавасия.





Отпуст: Господи Исусе Христе Сыне Божии, молитв ради Пречистыя Твоея Матере и святаго священномученика Власия и всех ради святых, помилуй и спаси нас, яко благ и человеколюбец. 


Аминь.

















